Leiðari formanns:

Leiðsöguhundur – leið til meira sjálfstæðis

Ágæti lesandi!

Um þessar mundir, eins og reyndar ávallt, er Blindrafélagið að vinna að ýmsum spennandi hagsmuna- og réttindamálum sem vonandi verða félagsmönnum þess til hagsbóta í framtíðinni. Eitt af því sem forsvarsmenn félagsins telja afar brýnt er að tryggja blindu og sjónskertu fólki á Íslandi aðgang að leiðsöguhundum.

Leiðsöguhundar veita notendum mikið frelsi, frelsi til að komast um í umhverfinu, innandyra sem utan, og notkun þeirra fylgir mikið öryggi. Þeir gæta þess m.a. að notandinn fái ekki trjágreinar í andlit þar sem þær slúta yfir gangstéttir og stíga, þeir finna auð sæti þar sem það á við, þeir eru þjálfaðir í að finna ákveðna hluti fyrir eiganda sinn o.s.frv.

Ekki hefur skapast sama hefð fyrir notkun leiðsöguhunda hér á landi eins og t.d. á hinum Norðurlöndunum. Í Noregi eru starfandi um 300 hundar á sama tíma og þeir eru aðeins tveir hér á landi. Værum við á svipuðu róli og Norðmenn varðandi uppbyggingu leiðsöguhunda, og miðuðum við mannfjölda, ættum við Íslendingar að hafa starfandi hér um 20 hunda.

Þjálfun leiðsöguhunda er afar sérhæfð og krefst ákveðinna aðstæðna. Erfitt er að byggja upp svo umfangsmikla aðstöðu og sérþekkingu fyrir jafn fámennt samfélag og Ísland.

Þá er rétt að nefna að hefð fyrir hundahaldi meðal almennings er ekki jafn mikil hér á landi og gerist í nágrannalöndunum. 

Stjórn Blindrafélagsins tók því þá ákvörðun að leita eftir samstarfi við norsku blindrasamtökin, en þau hafa rekið þjálfunarskóla fyrir leiðsöguhunda í rúm 30 ár. Fyrir okkur er mikilvægt að geta leitað til þeirra sem reynslu hafa og þekkingu á þessum málum þegar fyrstu skref í uppbyggingu þjónustu við leiðsöguhunda og notendur þeirra eru tekin. 

Í lok júlímánaðar munu fjórir fullþjálfaðir leiðsöguhundar koma hingað til lands. Munu þeir byrja á að dvelja í sóttkví í fjórar vikur, en að því loknu mun taka við samþjálfun hunda og væntanlegra notenda og tekur það ferli aðrar fjórar vikur. Leiðsöguhundar eru, eins og áður sagði, gríðarlega öflug hjálpartæki fyrir blint og alvarlega sjónskert fólk og auðveldar því marga hluti í daglegu lífi. Leiðsöguhundar eru ekki síður góðir félagar og mörg dæmi eru um að þeir hafi rofið félagslega einangrun notenda sinna og stuðlað að virkari þátttöku í samfélaginu. 

Blindrafélaginu er mikið kappsmál að standa vel að þessu verkefni. Markmiðið er að árangur þess verði svo góður að það verði fleirum hvatning hér á landi til að óska eftir leiðsöguhundi.

Verkefni sem þetta er afar kostnaðarsamt enda tekur þjálfun og uppeldi eins hunds um tvö ár. Hundurinn gengur í gegnum margs konar strangar og nákvæmar prófanir áður en hann útskrifast, s.s. hvað varðar líkamlega heilsu, skapgerð o.fl. 

Gert er ráð fyrir að verkefnið kosti ekki undir 25 milljónum þegar allt er tekið með í reikninginn. Blindrafélagið mun standa fyrir mikilli kynningu samhliða verkefninu til að upplýsa almenning um umgengni við leiðsöguhunda. Mikilvægt er að hundarnir og notendur fái tækifæri og frið til að starfa saman óáreittir. Blindrafélagið mun m.a. gefa út fræðslumyndband um verkefnið þar sem farið verður yfir helstu umgengnisreglur við leiðsöguhunda og vonast menn til þess að það verði sýnt í sjónvarpi í haust.

Fjáröflun

Á síðasta ári var undirritaður samningur við heilbrigðisráðuneytið sem kveður á um að Blindrafélagið fái um þrettán milljónir til að standa straum af kostnaði við þjálfun fjögurra leiðsöguhunda. Það sem upp á vantar mun Blindrafélagið afla með fjáröflun. Það var því afar ánægjulegt þegar forsvarsmenn Lionshreyfingarinnar á Íslandi höfðu samband við félagið og tilkynntu þá ákvörðun sína að rauða fjöðrin yrði þetta árið seld til styrktar verkefninu. Stuðningur Lionsmanna er ómetanlegur fyrir verkefnið og vonast undirritaður til þess að framundan sé farsælt samstarf við Lionshreyfinguna varðandi áframhaldandi uppbyggingu leiðsöguhundaþjónustu hér á landi.

Að lokum hvet ég þig, lesandi góður, til að taka vel á móti Lionsmönnum sem standa munu fyrir land-söfnuninni dagana 3. til 6. apríl nk. Stuðningur við verkefnið tryggir fjárhagstöðu þess og eykur möguleika blinds og sjónskerts fólks til sjálfstæðara lífs.

Halldór Sævar Guðbergsson

formaður Blindrafélagsins.  

Rauð fjöður 

2008

Lionshreyfingin á Íslandi stendur fyrir landssöfnun í samvinnu við Blindrafélagið dagana 3. til 6. apríl n.k. Söfnunarfénu verður varið til að fjármagna hlut Blindrafélagsins í verkefninu „Leiðsöguhundar fyrir blinda“ en það verkefni er einnig styrkt af heilbrigðisráðuneytinu.

Hlutur Blindrafélagsins er um 11 milljónir króna og aðstoðar Lionshreyfingin félagið við að fjármagna hann.

Úr sex manna hóp voru valdir fjórir hæfir einstaklingar, sem síðastliðið ár hafa verið í þjálfun í Noregi og hér heima, en í haust koma svo leiðsöguhundarnir til landsins en áður munu verðandi handhafar þeirra fara í þjálfun til Noregs og síðan koma norskir þjálfarar hingað og fylgja þjálfuninni eftir við þær aðstæður sem hér eru.

Það er heiður fyrir okkur Lionsmenn að koma að þessu verkefni sem örugglega á eftir að breyta ýmsu í lífi þeirra sem koma til með að nota hundana. Ef vel tekst til með þessa hunda og not verður fyrir fleiri þá er það verkefni sem bíður síns tíma.

Það er von okkar að einstaklingar og fyrirtæki leggi okkur lið í þessu verkefni með því að leggja sitt af mörkum. Margt smátt gerir eitt stórt.
Hægt er að leggja inn á reikning söfnunarinnar. 

Banki: 0111-15-380460 og kt: 640572-0869.

Fyrirtæki fá senda kvittun frá Lionsskrifstofunni fyrir framlag sitt.

Umsækjendur um leiðsöguhunda á fornámskeiði í 

Leiðsöguhundaskóla norsku blindrasamtakanna

Þann 28. maí 2007 hélt sex manna hópur umsækjenda um leiðsöguhund til Noregs á fornámskeið hjá Leiðsöguhundaskóla norsku Blindrasamtakanna ásamt ráðgjafa félagsins, íslenskum hundaþjálfara og kvikmyndatökumanni. 

Það lá mikil eftirvænting í loftinu og allir voru þátttakendur vongóðir um að leiðsöguhundur myndi hjálpa þeim í aðstæðum þeirra og auka þeim sjálfstæði í leik og starfi. Helena Björnsdóttir fyrrum atvinnumálafulltrúi Blindrafélagsins tók á móti hópnum ásamt starfsmönnum skólans og var hún kærkomin viðbót við hópinn sem nú var orðinn tíu manns samanlagt.

Helena er búsett í Noregi og hefur margra ára reynslu af notkun leiðsöguhunds. Hún var með Fönix, leiðsöguhundinn sinn, með sér og fékk hópurinn kærkomið tækifæri til þess að fylgjast með samstarfi þeirra í nálægð á meðan á námskeiðinu stóð.

Helena var mikilvægur tengiliður milli okkar Íslendinganna og starfsmanna skólans bæði vegna tungumálsins, en ekki síður vegna þess hversu kunnug hún er öllum þeim aðstæðum sem komið geta upp við notkun leiðsöguhunda. Hún hefur líka haldið úti bloggsíðu þar sem hún hefur haldið dagbók um samstarf sitt og leiðsöguhundsins Fönix. 

Eins og á fimm stjörnu veitingahúsi!

Þó Leiðsöguhundaskólinn hafi haldið fjölmörg fornámskeið var þetta í fyrsta sinn sem slíkt námskeið var haldið fyrir aðra en Norðmenn og því að mörgu að hyggja og mikilvægt að túlka samskiptin nákvæmlega svo allir gætu tjáð sig á móðurmáli sínu um viðkvæm mál sem óneitanlega koma upp þegar verið er að velja saman mann og hund sem eiga eftir að búa og vinna náið saman í mörg ár. 

Þátttakendur bjuggu í skólanum og var aðbúnaðurinn til mikillar fyrirmyndar. Allir fengu sitt eigið herbergi og maturinn var eins og á fimm stjörnu veitingahúsi, bæði góður og mikill. Sjálft námskeiðið byrjaði á þriðjudagsmorgun í kennsluherbergi skólans þar sem forstöðumenn skólans kynntu sögu skólans og þjálfunarferli leiðsöguhundsins. Farið var yfir heilbrigðismál, tryggingamál og rætt um hundasálfræði á almennum nótum. Þátttakendur sýndu mikinn áhuga og fljótt kom í ljós að allir höfðu kynnt sér vel það kennsluefni sem þeim hafði verið sent áður en lagt var í ferðina. Þetta atriði kom starfsmönnum skólans þægilega

á óvart þar sem það hafði ekki verið reynt áður að senda þátttakendum kynningarefni í þessum mæli áður en námskeiðin hófust. Reynslan af þessu var það jákvæð að nú velta stjórnendur skólans því fyrir sér hvort þessi aðferð ætti ekki að vera frekar regla en undantekning í framtíðinni.
Tæplega helmingur stenst prófið

Eftir hádegi fyrsta daginn fór hópurinn í stutta heimsókn í hundaræktunarstöðina þar sem skólinn sér að stærstum hluta um eigin hundaræktun. Þar fæðast um það bil níutíu hvolpar á ári og stærsti hlutinn er af Labradorkyni. Þegar hvolparnir eru átta vikna gamlir flytja þeir úr hundastöðinni og er komið fyrir hjá fósturfjölskyldum þar sem þeir búa í um það bil átján mánuði. Á þessum tíma hittast fósturfjölskyldurnar með hvolpana mánaðarlega í skólanum en eftir átján mánuði er síðan prófað hversu margir þeirra henta til þjálfunar sem leiðsöguhundar.

Við prófunina eru hundarnir metnir við allar þær aðstæður sem mætt geta leiðsöguhundi. Farið er með þá á bóndabæi til þess að sjá viðbrögð þeirra við öðrum dýrum, á leikskóla, skóla, elliheimili, stórar verslunarmiðstöðvar og umferðarþungar götur til þess að kanna viðbrögð þeirra við sem flestu því sem búast má við að mæti hundinum í starfi. Hundur sem bregst vel við öllum þessum ólíku aðstæðum, lætur auðveldlega að stjórn og hefur gott sjálfstraust getur orðið góður leiðsöguhundur. Þeir hundar sem standast ekki prófið eru seldir, annaðhvort til annarra verkefna innan hundaþjálfunar eða til fósturfjölskyldunnar. Aðeins lítill hluti þeirra níutíu hvolpa sem fæðast árlega í hundaræktunarstöðinni standast allar kröfur leiðsöguhundaskólans til frekari þjálfunar eða tæplega helmingur af heildarfjöldanum. 

Þetta var að öllu leyti fróðleg og skemmtileg heimsókn og ekki laust við að menn væru ennþá áhugasamari um að fá sér leiðsöguhund eftir að hafa kynnst dýrunum sjálfum í umhverfi sínu. Síðan var fundað áfram og farið vel yfir kosti þess og galla að hafa leiðsöguhund. Kostir slíks hjálpartækis eru flestum ljósir og felast ekki hvað síst í auknu frjálsræði, sjálfstæði og öryggi. Mikilvægt er þó að sem flestir geri sér ljóst að það fylgja því líka ókostir svo sem meiri binding, óhreinindi á heimili og svo geta dýrin að sjálfsögðu veikst ekki síður en notandinn.

Hundurinn velur sér leiðtoga

Einnig er margt annað sem hafa þarf í huga sem ekki er eins augljóst en ekki síður mikilvægt. Það þurfa allir, sem umgangast leiðsöguhund hvort sem það er á heimilinu eða í ytra umhverfi hundsins, að læra að rjúfa aldrei einbeitingu hundsins við vinnu sína. Það er áríðandi að gæla ekki við hundinn að ástæðulausu eða stinga að honum góðgæti, það er áríðandi að notandinn sé sá sem siðar hundinn til og sér um að hundurinn gangi þannig um heimilið og sitt nánasta umhverfi að allir séu sáttir. Yfirleitt er það til tjóns að hjálpa notanda hundsins við þessa þjálfun þó það sé að sjálfsögðu alltaf vel meint.

Það er í eðli hundsins að búa í flokk og þessi arfleifð gerir það að verkum að hundurinn velur sér leiðtoga sem hann fylgir í einu og öllu en hann skipar líka öllum öðrum í sínu nánasta umhverfi í ákveðin hlutverk innan flokksins. Þetta þýðir að hundurinn er háður því að fastar skorður og reglur séu virtar í einu og öllu og það getur oft reynst hægara sagt en gert í daglegu amstri okkar þegar einbeitingin er misjafnlega skörp. Allt gekk þetta vel fyrir sig og nemendurnir ákaflega vel vakandi og áhugasamir.

Öll samskipti voru túlkuð svo tryggt væri að allir skildu námsefnið á sínu móðurmáli og gætu í huganum mátað sig við ólíkar aðstæður í lífi sínu.

Dagurinn hafði verið langur og strangur og þegar kallað var til kvöldverðar voru allir orðnir svangir og lúnir eftir viðburðarríkan en ánægjulegan dag.

Á miðvikudagsmorgun var haldið áfram að fara yfir bóklega hluta námskeiðsins og talað um þann undirbúning sem þarf að fara fram í lífi hvers og eins áður en leiðsöguhundur kemur inn í líf viðkomandi. Þá er talað um heimilisaðstæður, aðstæður á vinnustað og komið inn á allar aðstæður í tilvonandi umhverfi hundsins hvort sem er í borg eða strjálbýli. Það sköpuðust af þessum hluta miklar umræður og margvíslegar spurningar spruttu fram.

Morgunninn leið hratt en um hádegið var bóklega kynningarhluta námskeiðsins lokið en framundan voru gönguferðir þátttakenda með þjálfurunum þar eð ákveða átti eðlilegan gönguhraða hvers og eins ásamt raddblæ og sjálfsöryggi í umferli. 

Gengið var um nágrenni skólans og fengu allir þjálfarar skólans að kynnast þátttakendum hverjum fyrir sig og leggja fyrir þá spurningar um hvernig þarfir þeirra væru með tilliti til notkunar leiðsöguhunds og hvernig lífsmunstur þeirra var hvers fyrir sig og hver væru þeirra helstu áhugamál. Þetta er mikilvægt til þess að hægt sé að velja hund sem hentar hverjum fyrir sig þar sem allir hafa misjafnar þarfir frá degi til dags og misjafnar aðstæður.

Eftir gönguferðina var síðan rætt einslega við hvern og einn umsækjenda um einkahagi hans og væntingar til leiðsöguhunds. Þetta var ef til vill sá hluti námskeiðsins sem var einna erfiðastur þar sem farið var dýpra í heimilisaðstæður, lífsmynstur, framtíðaráform og notkunarmöguleika leiðsöguhundsins. Viðtölin eru að sjálfsögðu ætluð til þess að skólinn geti gert sér betri grein fyrir því hvers konar hundur henti hverjum einstaklingi en það kemur ekki í veg fyrir það að mönnum líður eins og þeir séu í prófi sem fjallar um það hversu góða stjórn þeir hafa á lífi sínu yfirleitt og það er ekki einfalt mál að koma því til skila á 45 mínútum svo vel sé. Þetta gekk engu að síður framúrskarandi vel og fólk tók þessum hluta eins og öllu öðru með stakri ró. Að kvöldi miðvikudags var stærsta hluta námskeiðsins lokið og framundan var sá hluti sem var mest spennandi. 

Komu margs vísari til baka

Á fimmtudeginum áttu allir þátttakendur að fá að prófa að ganga með leiðsöguhund í umferðinni í Oslo. Það var ekki laust við að vissum þunga væri létt af öllum þátttakendum og kvöldið leið hratt við ánægjulegt spjall yfir kvöldkaffi, frábærum kanilsnúðum og öðru góðgæti. Fimmtudagurinn rann upp sæmilega bjartur og þurr. Þátttakendur áttu allir að fá að ganga tvo göngutúra með tvo mismunandi leiðsöguhunda. Hundarnir sem þátttakendur fengu að prófa voru allir komnir á lokastig þjálfunarferlisins og sumir þeirra búnir að standast sín próf sem leiðsöguhundar.

Gönguferðin er enn einn þátturinn í því að þjálfararnir geti valið hverskonar hundur hentar hverjum einstaklingi og gengur þjálfarinn við hlið þátttakandans ásamt túlk og fylgist með því hvernig samstarfið milli hunds og manns gengur. Hvernig göngulagið passar saman, hvernig raddbeiting og líkamstjáning virkar í samstarfinu. Það er að mörgu að huga og margt að læra fyrir bæði mann og hund þegar til kastanna kemur en allt gekk þetta framar vonum og þó að allir þátttakendur hefðu haft miklar væntingar til þessa hjálpartækis þá held ég að allir hafi upplifað leiðsöguhundinn sem ennþá betra hjálpartæki en vonir höfðu staðið til.

Um kvöldið fór allur hópurinn í bæinn og við kíktum á konungshöllina á leið okkar niður á Karl Johann sem er aðalgatan í Osló. Þar settumst við inn á virðulegt kaffihús og skáluðum fyrir frábæru námskeiði og eftirminnilegum dögum í gamla föðurlandinu.

Allir þátttakendur höfðu bæði gagn og gaman af þessu for-nám-skeiði hjá Leiðsöguhundaskóla norsku Blindrasamtakanna og komu margs vísari til baka bæði um leiðsöguhunda og eigin getu til þess að takast á við nýjar aðstæður.

Öllu starfsfólki skólans verður seint þökkuð sú mikla alúð sem lögð var í móttöku hópsins og sú einlæga gestrisni sem við nutum þessa daga á námskeiðinu.

Klara Hilmarsdóttir

ráðgjafi Blindrafélagsins

„Maður getur haft stjórn á vissum hlutum og öðrum ekki.“

Töff tamningamaður sem hefur raunsæjar væntingar til leiðsöguhundsins sem hann er að fá. Hann hefur mikla og langa reynslu af umgengni við hesta og er góður tamningamaður. Hann var sjómaður þegar hann missti sjónina. Hann lærði nudd og starfaði sem nuddari þar til hann gerði tamningar hesta að aðalstarfi.

Á undurfögrum marsdegi tók Alex-ander Hrafnkelsson á móti Blindrasýn í myndarlega hesthúsinu sínu í Mosfellsbæ en þar rekur hann fyrirtækið Hestasýn ehf. með konu sinni og börnum. Þetta er risastórt hús sem geymir bása fyrir 35 hesta, reiðhöll og góða vinnuaðstöðu.

Fyrir 21 ári kom hann inn í Blindrafélagið – Byrjaði að missa sjón 21. árs og leitaði þá til læknis og greindist með RP sjúkdóminn. Hann er með u.þ.b.6% sjónsvið og við ákveðin birtuskilyrði missir hann alveg sjónina.

Retinitis Pigmentosa (RP) er nafn sem hefur verið gefið hópi sjúkdóma sem ráðast á sjónhimnu augans – leiða til hrörnunar nethimnunnar. Retinitis Pigmentosa veldur niðurbroti og eyðileggingu ljósnæmra fruma í sjónhimnu.

„Við ákveðna birtu verð ég alveg blindur. T.d. ef ég lít hérna út um gluggann þá sé ég en ef ég lít inn þá sé ég ekkert. Ég nota gleraugu sem eru vegna sjónskekkju og nærsýni en ég hef ekki getað notað þessi sérstöku gleraugu, þessi með gulu glerjunum, sem ættu að henta mér. 

Ég er fæddur og uppalinn í Stykkishólmi, var sjómaður og hef alltaf verið hestamaður. Ég var alltaf á sjónum en var farinn að finna fyrir sjónleysi. Eitt sinn þegar ég kom í land og átti frí á mánudegi fór ég í símaskrána og leitaði eftir augnlækni. Fór bara í gegnum listann á gulu síðunum og þegar ég komst neðst í V-ið þá fékk ég loks tíma hjá Vésteini lækni. Ég fór til hans og þá kom í ljós að hann var nýkominn heim úr framhaldsnámi með RP-sjúkdóminn sem sérgrein. Hann sá strax hvað var að hjá mér.“

Hvenær komstu hingað á höfuð-borgar-svæðið?

„Ég er nýfluttur hingað í Mosfellsbæinn en ég flutti til Reykjavíkur árið 1988 og bjó þá í húsi Blindrafélagsins til 1994. Ég fór að læra nudd hjá Ólafi Þór Jónssyni nuddara og starfaði sem slíkur á stofunni hjá honum í nokkur ár. Svo tók ég mér einu sinni mánaðarfrí og er enn í því, Hestamennskan tók yfir og hef ég starfað við hana síðan. Í dag á fjölskyldan 27 hross, reiðhrossin höfum við hér í húsinu en ræktunarhrossin eru úti í hagabeit. 

Er labbandi á allt og alla

Alexander er með tvo hunda í dag og nú á hann von á leiðsöguhundi. 

Hvernig leggst það í þig að fá leiðsöguhundinn?

„Það leggst náttúrulega vel í mig en ég veit svo sem ekki hvaða áhrif það á eftir að hafa. Ég veit náttúrulega hvað er að vera með hund en þetta verður gjörólíkur hundur. Ég geri mér ekkert of miklar væntingar. Hann ætti að hjálpa mér að ganga í rökkrinu úti og að fara sjálfur þangað sem ég vil. Ég hugsa að hundurinn veiti mér ákveðið sjálfstæði“

Þú fórst, ásamt fleirum, út til Noregs á námskeið hjá hundaþjálfunarskóla norsku blindrasamtakanna, hvað fannst þér um það?

„Það er mikið starf og mikil vinna á bak við hundaþjálfun. Ég þekki það sem hestaþjálfari að það er mikil vinna og það þurfa að vera skýrar reglur.“

Hvað var verið að athuga þarna úti í Noregi?

„Þeir prófuðu ýmislegt, athuguðu gönguhraða okkar, hvers konar áhugamál við hefðum, hvaða væntingar við hefðum og skoðanir o.fl. Við fórum í viðtöl og ýmislegt var athugað til að hægt væri að finna hund sem hentar hverjum og einum.“

Finnst þér að þurfi að breyta einhverju hér á Íslandi til að auðvelda notkun á leiðsöguhundi?

„Það er ekki hægt að fara með hunda inn alls staðar, það gæti orðið erfitt. En ég spái ekki í þann vanda. Ég er alltaf mikið á ferðinni og nota ekki hvíta stafinn. Ég á erfitt með að ganga um og er labbandi á allt og alla. Ég bind vonir við að hundurinn eigi eftir að auka á sjálfsöryggi mitt og auðvelda mér að komast um. Maður á þá bara eftir að bjarga sér út úr þeim vanda ef einhver verður.

Ef hundarnir eru merktir þá er almenningur mjög upplýstur um tilgang þessara hunda. Þó að hundarnir hafi ekki verið margir hér á Íslandi og ekki komin nein hefð fyrir þessu þá held ég að Íslendingar séu mjög upplýstir um bæði notkunargildi og þarfir hundsins. Ég held að fólk eigi eftir að sýna þessu skilning ég horfi allavega þannig á málið“

Notar þú eitthvað af öðrum hjálpartækjum svona í daglega lífinu?

„Þetta er dálítið snúið þegar maður sér og maður sér ekki. Það er erfitt að gera sér grein fyrir sínum eigin takmörkum. Ég get t.d. alveg gengið hérna úti á svona björtum sólardegi eins og núna en þegar byrjar er að rökkva þá get ég það ekki. Ég hef ekki tileinkað mér nein hjálpartæki heldur bara sett sjálfum mér takmörk og reglur út frá því. Ég fer t.d. aldrei neitt einn út á kvöldin – alveg sama hvert það er – ég fer aldrei einn. Þá kemur hundurinn vonandi að góðum notum.“

Hverju á leiðsöguhundurinn eftir að breyta fyrir þig?

„Ég er ekkert mikið að velta mér upp úr hlutum. Ég reyni að búa ekki til vandamál, því þau skella bara á manni sjálfkrafa og þá leysir maður þau. Ég reyni bara að njóta dagsins en er ekki að spá í hvað gæti gerst eða hvernig eitthvað gæti orðið. Maður getur haft stjórn á vissum hlutum og öðrum ekki. 

Eins og með hundinn sem ég er að fá þá er ég ekki mikið að spá í hvernig þetta verði, það kemur bara í ljós. Ég tek á því þegar þar að kemur og fer þá bara eftir þeim leiðbeiningum sem því fylgja.“

Ekki gera lítið úr því sem maður hefur

Þú ferð mikið í útreiðartúra?

„Já ég geri eiginlega ekkert annað. Ég er að temja hesta og ég hef verið á hestum síðan ég var sex ára. Ég man ekkert annað.

Það hefur sín áhrif að umgangast hestana svona mikið. Ég er að taka við hestum og láta þá frá mér daglega. Flestir kannast við þá tilfinningu að dýrin sem þeir eru með verða eins og hluti af fjölskyldunni. Ég hef átt hunda sem ég hef misst og maður saknar þeirra. Hestar koma og fara og til sumra hefur maður haft væntingar sem síðan hafa kannski ekki ræst og allt eftir því. Með alla þessa reynslu af umgengni við dýr þá er ég bara mjög raunsær varðandi leiðsöguhundinn og ekkert með einhverjar háar hugmyndir varðandi hann. Þetta er bara hundur sem ég er að fá og svo kemur það í ljós hvort mér líkar hann og hvort honum líkar við mig. 

Maður hefur t.d. lent í því að fá hest til tamningar sem fólk er með miklar væntingar til, svo þarf maður kannski að segja því að þessi skepna sé ekki til eins eða neins.“

Þú keppir á öllum hestamótum er það ekki?

„Jú og mér hefur gengið mjög vel miðað við mína sjónskerðingu. Þarf ekkert að vera með neina minnimáttarkennd varðandi það. Það er ekki ástæða til að gera lítið úr því sem maður hefur. Það er nú oft þannig að ef maður missir eitthvað þá fær maður eitthvað í staðinn.“

„Næmni sem ég get ekki útskýrt“

Það er ekki orðum aukið að Alla hefur gengið vel á hestamannamótum. Hann og konan hans Olla hafa verið í verðlaunasætum á hinum ýmsu mótum síðustu ár, nú síðast á árshátíðarmóti Harðar þann 28. febrúar sl. Þá varð Olla í 3. sæti í kvennaflokki á Þorra frá Eyri og í atvinnumannaflokki varð Alli í 2. sæti á Þrumugný frá Hestasýn.

Þetta er svo stórt fyrirtæki hjá þér að þú ert með vinnufólk með þér ekki satt?

Fyrir utan fjölskylduna þá eru hér tamningamaður og aðstoðarstúlka.

Olla konan min kennir reiðmennsku, en það geri ég ekki. Ég er þannig hestamaður að ég get gert allt og það gengur allt upp hjá mér en ég get ekki komið því frá mér. Þú getur komið með hvaða hest sem er og ég get gert allt sem þú segir mér að gera við hann. Ég get fundið ýmislegt strax með því að taka um hestinn eins og t.d. geðslag hans en ég get ekki kennt þér að gera það sem ég er að gera. Þetta er bara tilfinning og næmni sem ég er með og get ekki útskýrt. Þess vegna er ég ekki að kenna tamningu.“

Alli blindi á Augasteini

Alli fylgdi blaðamanni um hesthúsið sem er ekki eins og neitt hesthús. Þarna er notalegt aðsetur fyrir starfsfólkið á tveimur hæðum auk bása fyrir fjölda hesta. Allt var mjög bjart og snyrtilegt og aðeins hestalyktin í loftinu minnti á að við værum í hesthúsi. Útvarpið hljómaði í hátölurum og hestarnir voru allir hinir spökustu. Kisa, sem sér um að hesthúsið sé laust við mýs, spígsporaði á milli hestabása og tyllti sér á hæsta stað - upp á rimlana milli básanna með yfirsýn eins og drottning í ríki sínu. 

Hestarnir Gutti Pet og Augasteinn sýndu okkur smá áhuga og hnussuðu. 

„Ég skýrði þennan hest Augastein því mér fannst það fyndið að Alli blindi kæmi á Augasteini.“ Segir Alli sposkur á svip.

Blaðamaður kíkti aðeins inn í reiðhöllina þar sem Ólöf konan hans Alla var að kenna nokkrum krökkum að sitja hest. Að lokum hitti blaðamaður svo hundana tvo, en fljótlega mun leiðsöguhundur bætast í hópinn, leiðsöguhundur sem vonandi mun færa eiganda sínum aukið sjálstæði og stuðning í þessu mikla og krefjandi starfi hans. 

Það verður ekki amalegt fyrir leiðsöguhundinn að koma og setjast að í þessum félagsskap.

Hjálpartæki sem hljóma

Talandi Eldhúsvog – mikið þarfaþing í eldhúsinu

Til eru ýmsar gerðir af talandi eldhúsvogum, en þessi tekur tvö kíló. Hún talar að vísu ensku, en það er fæstum kokkum fyrirstaða. Þeir sem ekki geta nýtt sér hefðbundna eldhúsvog með skjá eiga oft í erfiðleikum með að vigta efni í bakstur og smjörlíki til steikingar. Þá kemur talbúnaðurinn sér vel og vogin er nákvæm upp á gramm.

Talandi baðvog – fyrir þá sem vilja fylgjast með líkamsþyngdinni sjálfir

Hver vill ekki eiga leyndarmálið um líkamsþyngdina út af fyrir sig? Það geta þeir líka sem ekki sjá á hefðbundinn skjá á baðvog. Vogin talar ensku og hægt er að velja hljóðstyrkinn. Þeir sem litla eða enga sjón hafa geta þannig fylgst sjálfir með líkamsþyngdinni í einrúmi.

Hallamál með hljóðmerki – nauðsynlegt fyrir smiðina!

Þeir sem ekki sjá á hallamálið geta nýtt sér slíkt verkfæri sem gefur frá sér hljóðmerki. Verkfærið gefur hallann til kynna með brotnu hljóðmerki, en sé það sem mæla á algjörlega lóðrétt eða lágrétt, gefur málið frá sér stöðugt væl. Þannig geta þeir sem lítið eða ekkert sjá notað hallamálið til þess að rétta myndir á veggjunum, stilla stöðu þvottavélarinnar o.s.frv.

Talbúnaður í GSM-síma – mikið frelsi

Þeir sem lítið eða ekkert sjá geta notað flesta möguleika GSM-símans með því að fá uppsett í þá sérstakt forrit + talgervil. Ekki er þó hægt að setja slík forrit í hvaða síma sem er, þeir þurfa að hafa sérstakan stýribúnað til þess að geta tekið við þeim.

Þeir sem nota slíkan búnað geta t.d. notað símaskrána, sent og skrifað SMS-skilaboð, notað dagbók símans o.s.frv. Talbúnaðurinn ræður hins vegar ekki við myndskilaboð, en hver veit hvað framtíð tækniframfara ber í skauti sér?

Litaskynjari – handhægt hjálpartæki

Til eru ýmsar gerðir talandi litaskynjara, mismunandi fullkomnir. Þeir allra fullkomnustu geta greint á milli nokkur þúsund mismunandi lita. Litaskynjari veitir þeim sem ekki greina litina mikið frelsi til að velja saman föt, velja sér föt í verslunum o.s.frv. Sumar gerðir litaskynjara hafa einnig birtuskynjara þannig að þeir sem ekki greina birtu geta athugað hvort kveikt eða slökkt er í kringum þá. Flestir litaskynjarar hafa innstungu fyrir heyrnartól þannig að skynjarinn trufli ekki aðra þegar hann er í notkun.

Talandi málband – gott fyrir framtaksama

Þeir sem ekki sjá tölurnar á hefðbundum málböndum geta nýtt sér málbönd með sérstökum upphleyptum merkingum eða, verið enn nákvæmari, notað talandi málband. Málbandið er nákvæmt upp á millimeter og handhægt í notkun. Þannig geta þeir sem lítið eða ekkert sjá mælt hvað sem er, áttað sig á stærð tiltekins rýmis eða bara mælt borðstofuborðið áður en farið er í leiðangur til að kaupa dúkinn á það. 

Ljóð 

eftir Tryggva Jón sem er í Oddeyrarskóla á Akureyri

Tryggvi Jón er 12 ára sjálfstæður strákur sem er með afar ríka réttlætiskennd. Hann hefur mjög gaman af því að semja bæði sögur og ljóð og hefur gert það síðan hann fór að getað skrifað. Hann semur flest sín ljóð um þá sem honum þykir vænt um og eru honum mikils virði. Þessi mynd af Tryggva Jóni er tekin þegar góður maður í heimabæ hans, á Akureyri, bauð honum að fara með sér í einkaflugvélina sína en Tryggvi Jón hefur mjög gaman af allskonar tækjum.

Kisi

Hann er brún bröndóttur á litinn

sefur oftast hjá mér á næturnar

hann kitlar mig oft

honum finnst gaman þegar ég spila á gítar

hann leikur stundum við hundinn minn

elsku besti kisi minn.

Mamma

Engilinn minn ó ó ó

engilinn minn

ég elska þig.

Góður vinur

Góður nágranni minn, já góður nágranni minn

flutti til útlanda.

Ég spurði mömmu hvort hún gæti farið með mig til hans en hún sagði nei.

Ég óskaði mér um nótt að hann kæmi aftur og hann flutti aftur til baka.

Þá gladdist ég og fór til hans og dinglaði bjöllunni.

Athafnir daglegs lífs

Viðfangsefnið fer að öllu leyti eftir þörfum einstaklingsins

Nú á haustmánuðum tóku fjórir nýir umferlis og ADL kennarar til starfa hjá Sjónstöð Íslands. Öll fjögur munu nota megnið af vetrinum 2007/2008 við nám í Dublin á Írlandi, þar sem þau sérhæfa sig í umferlis- og ADL kennslu. Einn þeirra, Baldur Gylfason sálfræðingur, segir okkur aðeins frá náminu og hvert starf ADL- og umferliskennara er.

Hvað er ADL?

Skammstöfunin ADL stendur fyrir athafnir daglegs lífs. Það má segja að allir foreldrar og allir kennarar barna séu einskonar ADL kennarar, þar sem lokamarkmið í öllu uppeldi er að gera börnin okkar sjálfstæð og óháð fullorðnum. En þegar talað er um markvissa ADL kennslu er er það yfirleitt í tengslum við að stuðla að auknu sjálfstæði þeirra sem eiga við einhvers konar fötlun að glíma. 

Hverjir stunda ADL kennslu?

ADL kennsla á sér stað innan hinna ýmsu heilbrigðis- og menntastofnana sem veita hæfingu og endurhæfingu á fjölbreyttum sviðum. Algengt er að unnið sé með ADL þjálfun meðal aldraðra eða þeirra sem hafa skerta hreyfigetu eftir slys eða sjúkdóma. Einnig er ADL þjálfun að finna í sérdeildum skóla fyrir börn með ýmiskonar þroskafrávik. 

Það er erfitt að segja til um hversu margir ADL kennarar eru starfandi á Íslandi í dag. Oft er ADL kennsla hluti af námi og þjálfun starfsstétta sem bera annað heiti en ADL kennari. Iðjuþjálfar og sérkennarar stunda til dæmis mikla ADL kennslu.

Með hrakandi sjón hætta margir að takast á við verkefni sem áður voru sjálfsögð og auðleyst

Hvers vegna þarf blint og sjónskert fólk á ADL kennslu að halda?

Fyrir fólk með fulla sjón er sjónin það skilningarvit sem við treystum mest á. Við notum sjónina ekki bara til þess að sjá, heldur líka til þess að staðfesta upplýsingarnar sem berast frá öðrum skilningarvitum. Ef við heyrum bíl nálgast staðsetjum við bílinn með heyrninni, en með sjóninni fullvissum við okkur um að bíllinn sé þar sem við teljum hann vera. Þegar við heyrum vatnið í pottinum sjóða lyftum við lokinu til þess að vera viss um að suðan sé komin upp. Við notum sjónina fyrst og fremst þegar við hellum mjólk í glas, eða heitu vatni í bolla. Vegna þess að við treystum svo mikið á sjónina tökum við hana stundum sem sjálfsagðan hlut. Það er ekki fyrr en að sjónin fer að skerðast að við áttum okkur á því hversu mikilvæg hún er í öllu okkar daglega starfi. Með hrakandi sjón hætta margir að takast á við verkefni sem áður voru sjálfsögð og auðleyst. Með ráðgjöf og leiðsögn er hinsvegar hægt að finna lausnir við nánast hverju sem er. ADL kennsla gengur einmitt út á það: að finna lausnir og endurheimta þannig frelsi og sjálfstæði.

Hversu margir ADL kennarar starfa með blindu og sjónskertu fólki?

Á Sjónstöð Íslands starfa nú sex ADL kennarar. Undanfarin ár hafa tveir sérhæfðir kennarar reynt að svara eftirspurninni, en ljóst var að auka þurfti þessa þjónustu verulega og var því ákveðið að þjálfa og mennta fjóra kennara til viðbótar. Kennararnir sex sem starfa á Sjónstöðinni eru bæði þjálfaðir í ADL kennslu og umferliskennslu. Umferliskennsla hefur að gera með það að ferðast um og ná áttum í umhverfinu, bæði inni og úti. Vissulega er hreyfigeta og hæfileikinn til að ferðast um lykilþáttur í því að lifa sjálfstæðu lífi. Í sumum löndum og í námi margra skóla er ekki skilið á milli umferlis- og ADL kennslu. Þá er litið á umferliskennslu sem hluta af ADL þjálfuninni. En hjá okkur er annars vegar talað um umferlisþjálfun og hins vegar um ADL kennslu. Munurinn liggur í því að umferlisþjálfun tengist hreyfingu og því að komast á milli staða, t.d. með því að nota hvíta stafinn, en ADL á við um allt annað sem einstaklingurinn kann að þurfa að takast á við. Og það kann að vera býsna yfirgripsmikið.

Hver eru helstu verkefni ADL kennara?

Viðfangsefnið fer að öllu leyti eftir þörfum einstaklingsins. Aldur skiptir náttúrulega miklu máli og eins er þetta alltaf spurning um áhugasvið. 

Eitt af því sem blint og sjónskert fólk saknar er lestur og er það því stór liður í ADL kennslu að gera lesefni aðgengilegt. Þá er gjarnan notast við mismunandi stækkunargler eða ýmiskonar stækkunarbúnað í tölvum. Einnig eru til forrit með svokallaðan talgerfil, sem les upphátt það sem stendur á skjánum. Hlutverk ADL kennara er að aðstoða fólk við að nota tæknina og hjálpa fólki að njóta samskipta með ýmiskonar upplýsingatækni og búnaði. 

Algengt er að fólk þiggi ADL kennslu í tengslum við eldhúsið og undirbúning á mat. Meðhöndlun hnífa og eldavéla eða annarra heitra hluta er nokkuð sem fólk með sjónskerðingu kann að óttast. Nauðsynlegt er að temja sér ákveðnar aðferðir til að tryggja öryggi í tengslum við matargerð. 

ADL kennari aðstoðar fólk við að skipuleggja umhverfi heimilisins og temja sér aðferðir til þess að geta sinnt hinum ýmsu störfun og þörfum á heimilinu. Eðlilegast er því að veita ADL kennsluna á heimili viðkomandi og er það yfirleitt gert. Einnig fer kennsla fram í sérútbúnu æfingasvæði á Sjónstöð Íslands. 

Hjálpartækin þurfa ekki að vera flókin

Fyrir þá sem hafa skerta sjón, en sjá þó eitthvað, er mjög mikilvægt að nýta alla þá sjón sem er til staðar. ADL kennsla felur einnig í sér þjálfun í því að nýta sjónina eftir fremstu getu, hversu skert sem hún kann að vera. Þá er mikilvægt að huga að lýsingu og birtustigi eða lit á hinum ýmsu áhöldum sem notuð eru. Einnig er gagnlegt að huga að stækkun og mögnun svo sem með notkun stækkunarglerja og sjónauka. Hluti af ADL kennslu felur í sér að kynna hin ýmsu hjálpartæki sem kunna að aðstoða fólk við athafnir daglegs lífs. Til eru sérhæfð hjálpartæki sem hönnuð hafa verið sérstaklega fyrir blinda, eins og til dæmis talandi úr, örbylgjuofnar, vogir, hitamælar, málbönd og litamælar, svo eitthvað sé nefnt. Þessi tæki geta verið mjög gagnleg og er því mikilvægt fyrir fólk með litla eða enga sjón að kynna sér hvað er í boði. Hinsvegar er líka mikilvægt að reyna að finna einfaldari lausnir með því að nota hjálpartæki sem ekki eru sérhæfð. Er þá átt við hluti sem fást í flestum verslunum og eru notuð af almenningi. Litaval á diskum, skálum og skurðbrettum getur til dæmis skipt miklu máli. Við viljum líka hjálpa fólki að vera ekki háð sérhæfðum tækjum þegar aðrir kostir eru mögulegir. Hjálpartækin eru gagnleg, en þau þurfa ekki alltaf að vera mjög flókin eða sérhæfð. 

„Hella sjóðandi heitu vatni á milli íláta með bundið fyrir augun“

Hvernig er námi í ADL kennslu háttað?

Við erum fjögur frá Íslandi sem höfum í vetur verið að stunda nám í umferlis- og ADL þjálfun í Dublin á Írlandi. Námið hjá okkur er bland af bóklegu og verklegu námi. Við skrifum mikið af ritgerðum og þurfum að rannsaka hitt og þetta sem við skrifum um en megnið af tímanum í skólanum fer í verklegt nám. Þá æfum við okkur með því að læra ákveðna tækni og kenna hvert öðru. Í náminu erum við því ýmist í kennara- eða nemendahlutverki. Sem nemandi þarf maður að hafa bundið fyrir augun eða nota þar til gerð gleraugu sem skerða sjónina svo að hún líkist því sem gerist með hina ýmsu augnsjúkdóma. Þannig erum við „tilraunadýr“ hvort fyrir annað í kennslunni. Fyrir verðandi kennara er líka mikils virði að reyna að setja sig inn í aðstæður þess sem er blindur eða sjónskertur. Auðvitað getur manneskja með eðlilega sjón aldrei upplifað fullkomnlega hvernig það er að vera blindur eða sjónskertur. En til þess að læra að kenna ákveðna tækni er gott að hafa þurft að læra að nota hana sjálfur. Við erum til dæmis öll orðin nokkuð góð í því að ferðast um borgina með hvítan staf í mikilli umferð og mannfjölda. Eins höfum við verið að elda og hella sjóðandi heitu vatni á milli íláta með bundið fyrir augun og lært á algeng rafmagnstæki án þess að nota sjónina. 

Hvers vegna valdir þú að gerast umferlis- og ADL kennari?

Það er kannski svolítið erfitt að svara þeirri spurningu í fáum orðum. Stutta svarið er að mig langaði einfaldlega til að breyta svolítið til. Ég hef starfað sem sálfræðingur í rúm tíu ár og þá aðallega í tengslum við geðdeildir og spítala. Ég fann að áhugi minn var að færast meira og meira frá því að vinna með sjúkleika og sjúkdóma í áttina að því að vinna við endurhæfingu. Í starfinu mínu sem sálfræðingur hef ég oftast lagt áherslu á það að hjálpa fólki að öðlast aukna trú á sjálft sig og getu til þess að framkvæma breytingar, yfirstíga ótta og upplifa sigra. Stundum hef ég farið frekar óhefðbundnar leiðir í sálfræðistarfinu. Ég hef til dæmis verið óhræddur við að fara út fyrir skrifstofuna eða viðtalsherbergið. Oft geta bestu samtölin átt sér stað á göngu undir berum himni, eða við það að gera eitthvað ótengt „vandamálinu“ sem verið er að fjalla um, og á það jafnt við um börn sem fullorðna. 

Enn sem komið er er ég mjög sáttur við að hafa valið mér þetta nýja starf. Það er svo gaman að átta sig á því hversu mikils virði litlir sigrar geta verið. Fyrir manneskju sem er búin að vera að ganga í gegnum ákveðið sorgarferli yfir því að tapa sjóninni getur það verið óendanlega mikils virði að lesa póstinn sinn á ný, eða að geta gengið út í búð. Það tiltölulega einfalda verk að rista og smyrja brauð getur gefið viðkomandi trú á aukið sjálfstæði. Mig hefur aldrei dreymt um að gerast einhvers konar einka-matreiðslukennari eða faglegur heimilishjálpari. Verkefnin sjálf eru ekki það sem skiptir mestu máli. Það er það sem þau framkalla sem er aðalatriðið. Aukin færni felur í sér aukið sjálfsmat og meiri jákvæðni. Það er gaman að fá að taka þátt í þessum uppgötvunum með fólkinu sem við erum að vinna með. 

Stenst 

ekki

áskoranir

Lilja tekur á móti okkur í raðhúsinu sínu í Rimahverfi í Grafarvogi og það er bökunar- og kaffiilmur í loftinu. Í eldhúsinu eru krakkarnir að gæða sér á nýbakaðri kökunni og mjólk. 

Þetta getur ekki verið heimilislegra og við setjumst niður í eldhúsinu og fáum okkur nýbakaða köku og kaffi og förum að ræða málin.

Lilja er 43 ára, á þrjú börn og er búsett í Grafarvogi – hefur búið þar síðan 1987. 

Sonur hennar er tíu ára, önnur dóttirin á fimmtánda ári og sú elsta verður tvítug á árinu. Þau eru öll mjög spennt og tilbúin til að taka á móti leiðsöguhundinum. Sonurinn er búinn að biðja mömmu sína að merkja inn á dagatalið daginn sem hundurinn kemur og svo er talið niður. 

Lilja starfar í mörgum nefndum og ráðum ásamt því að sinna myndarlega heimilinu sínu. Hún er formaður RP deildar Blindrafélagsins, sem starfar að hagsmunamálum fólks með augnsjúkdóminn Retinitis pigmentosa og á sæti í stjórn kvennadeildar félagsins. Hún starfar í nefnd sem skipuleggur dag hvíta stafsins ár hvert, er í ferlinefnd ÖBÍ og ferlinefnd Reykjavíkurborgar og alþjóðanefnd Blindrafélagsins.

Þú ert sjónskert, hvað sérðu mikið?

„Ég er með RP – sjúkdóminn. Ég missti sjónina þannig að hún fór fyrst fyrir miðju og svo er ég með tif í augunum sem er sjaldgjæft hjá þeim sem eru með RP – sjúkdóminn. Ég hef mjög litla sjón, sérstaklega á hægra auga. Svo hefur birtan mikil áhrif þannig að þegar skyggir þá sé ég ekkert.“

„Hvíti stafurinn“ hennar Lilju er fallega bleikur

„Ég nota hvíta stafinn mikið. Ég gæti farið út í búð án hans en þá gengi ég hokin í herðum og væri alltaf að rýna framfyrir mig. Með stafinn get ég gengið bein í baki og er afslöppuð í öxlunum og líður betur. Maður verður bara að taka sig taki og læra að nota þessi hjálpartæki eins og stafinn.“

Lilja sýnir blaðamanni stolt stafinn sinn og segist vera sú eina, enn sem komið er, sem notar þessa gerð af staf. Það er ekki að furða því hvíti stafurinn hennar Lilju er fallega bleikur. 

Nú ætlar þú að fá þér leiðsöguhund. Varstu búin að hugsa um það lengi?

„Ég var í endurhæfingu á Reykjalundi og með mér var Friðgeir Jóhannesson með leiðsöguhundinn sinn hann Erró. Á þeim sex vikum sem við vorum þar kynntist ég því vel hvernig samstarf þeirra er. Ég íhugaði þetta vandlega því þetta er líka skuldbinding. En ég er ákveðin í að þetta er þess virði. Þetta á eftir að veita mér stuðning og sjálfstæði.“ 

Hverju breytir leiðsöguhundur fyrir notandann?

„Það verður mikil breyting fyrir mig. Breyting verður líka mikil á heimilinu. Krakkarnir mínir verða að virða það að þetta er hundurinn minn. Mikil-vægt er að allir á heimilinu viti að það má t.d. enginn annar en ég gefa honum að borða. Hundurinn þarf að læra að ég er húsbóndi hans. Þau mega klappa honum og leika við hann, en það eru ákveðnar reglur sem þarf að fara eftir. Það má t.d. ekki leika við hann með bolta. 

Ég má aftur á móti láta lykla detta í gólfið eða húfu eða vettling og þá á hann að taka það upp og koma með það til mín. Það er hans verk, hans vinna er að koma með það sem ég missi eða finn ekki til mín.“

Hundar sem vinna eins og þeir séu einn og hálfur metri á breidd og tveir metrar á hæð

Leiðsöguhundarnir eru þjálfaðir í ýmsu. Hvert er þeirra starf – geturðu nefnt dæmi?

„Þeir finna t.d. laust sæti fyrir eiganda sinn á biðstofu, þeir finna hurðina, finna lyftuna finna tröppurnar. Þeir eru þjálfaðir í að þeir séu einn og hálfur metri á breidd og tveir metrar á hæð. Þetta er gert til þess að þeir gangi ekki með eiganda sinn utan í.

Þegar ég var í Noregi sá ég Fönix sem er leiðsöguhundurinn hennar Helenu vinkonu minnar ganga með henni. Fönix er nýr hundur og þau eru að þjálfa sig saman. Á leið þeirra lafði trjágrein yfir gangstéttina og Helena fór aðeins utan í hana. Þá sleppti hún beisli hundsins, tók í ólina, fór til baka og gekk sömu leið. Þá gekk Fönix með hana framhjá og fékk mikið hól fyrir. Tveimur dögum seinna þegar þau gengu þessa leið gerði Fönix ekki sömu mistök.“

Lilja segir að m.a. með þessum hætti vinni hundur og eigandi saman að því að læra á umhverfið og hvor annan. 

Hvenær færðu hundinn?

„Hann kemur til landsins 28. júlí og úr einangrun 29. ágúst. Svo byrjum við í tveggja vikna samþjálfun 30. ágúst. Þá er verið að þjálfa okkur hundinn í að vinna saman. Með hundunum koma þjálfarar frá Noregi sem eru með okkur í þessari samþjálfun fyrstu vikurnar. Þetta byggir á því að við náum saman og myndum tengsl, að hundurinn átti sig á því að ég er yfirmaður hans. Þessi þjálfun fer fyrst fram utan Reykjavíkur, en síðan komum við hingað heim og þá hefst tveggja vikna samþjálfun hér heima.“

„Markmiðið er að geta farið með þennan hund um allt“

Hvað verður um hundinn ef þið fjölskyldan ætlið í frí?

„Ef við förum innanlands þá kemur hann bara með.Við þurfum að kanna ýmis réttindi eins og t.d. með sumarbústaði þar sem hundahald er oft bannað. Við sem erum að fá þessa leiðsöguhunda þurfum að kanna rétt okkar til að fá undanþágur því þetta eru ekki venjulegir hundar. Þetta eru hjálparhundar. 

Markmiðið er að geta farið með hundana um allt hérna innanlands.“

En hvað ef þið ætlið í sumarfrí til útlanda?

„Þá verð ég að koma honum í gæslu hjá einhverjum. Þá yrði hann þar í fríi. 

Þetta er erfitt fyrir okkur hérna á Íslandi. Leiðsöguhundarnir á Norðurlöndunum fara á milli landa með eigendum sínum og þar fylgir öllum hundunum passi sem leyfir slíkt. En við á Íslandi getum bara ekki nýtt það því þeir þyrftu alltaf að fara í einangrun þegar við kæmum aftur heim.“

Hvað finnst þér mikilvægt að segja almenningi um hundana?

„Bara alls ekki að klappa þeim. Þegar hundarnir eru í beisli og eru að vinna þá má alls ekki klappa þeim. Lykilatriði er að fólk spyrji alltaf okkur eigendurna hvort það megi klappa hundinum.

Það er nauðsynlegt að þeir sem eru t.d. hræddir við hunda viti hvurslags hundar þetta eru, viti að þeir eru vel þjálfaðir og engin ástæða sé til að hræðast þá. Fólk á hinum Norðurlöndunum lítur þessa hunda allt öðrum augum. Þar þykir sjálfsagt að sjá leiðsöguhunda alls staðar.Hundur inn í búð og hundur inn í strætó. Þetta verður barátta að fá fólk til að venjast þessu hérna heima.

Við sem eigum hundana verðum að hirða þá mjög vel. Passa að feldurinn sé fínn og góður. Þetta eru ekki venjulegir hundar og þurfa sérstaka umönnun.“

Hvernig eru þeir sérstakir?

„Þegar þeir eru með beislið þá haga þeir sér öðruvísi en þegar búið er að taka beislið af þeim, það er ekki eins og sami hundurinn. Þetta gátum við séð þegar við vorum í hundaskólanum úti í Noregi.“

Stenst ekki ögrun

Þessi hundur verður hjálpartæki þitt. Þú ert dugleg að nýta þér ýmis önnur hjálpartæki er það ekki?

„Jú ég er með lesgleraugu, stækkunargler við lampann minn inn í stofu þar sem ég geri handavinnuna mína. Ég er með lesforrit í tölvunni og stækkunarskjá til að lesa bréf og blöðin. Ég get lesið fyrirsagnir án skjásins en ekki meira. Svo er líka frábært að nota skjáinn til að finna lykkju ef ég missi niður.“ 

Lilja er mikil áhugamanneskja um matreiðslu og nú liggur matreiðslubók opin í lesskjánum hennar. Hún hefur mörg áhugamál, sérstaklega varðandi handavinnu, saumar og smíðar og stenst ekki ögrun. 

Lilja les blindraletur og sýnir blaðamanni ljóðabók sem hún er að lesa núna, nokkuð þykk og mikil bók sem heitir Kaldrifjaður félagi.

„Þetta er nú bara lítil þunn bók í hefðbundnu útgáfunni. Það fer meira fyrir textanum á blindraletri. Ég fékk t.d. Gestgjafann einu sinni á blindraletri og hann var eins og þrefaldur venjulegur Gestgjafi á þykkt.“ 

Ég bara lokaði augunum og leyfði honum að leiða mig áfram

Þú fórst til Noregs í maí 2007. Hvað fannst þér um hundaskólann úti í Noregi?

„Þetta var æðislegt. Ég fór út með smá kvíða yfir því hvað ég væri að gera að fá mér svona hund. Allt fólkið þarna var svo afslappað og heimilislegt og það gerði þessa ákvörðun ennþá auðveldari fyrir mig og ég bara slakaði á. Bæði bóklega námskeiðið og verklega kenndi mér mikið. Ég fékk t.d. að prófa einn hund þarna úti sem mig langaði bara til að pakka niður og taka með mér. Hann heitir Valentínó og ég bara lokaði augunum og leyfði honum að leiða mig áfram. Ég fann bara afslöppun og góða tilfinningu. Svo prófaði ég annan hund sem var ekki eins góður, sá hundur var svo upptekinn af þjálfaranum sínum og það var gott að finna þennan mun og gera þennan samanburð á hundunum. 

Ég gat fylgst með Valentínó hjá konunni sem fékk hann í gegnum heimasíðu hennar. Skömmu eftir að hún fékk hann bjargaði hann henni út úr brennandi húsi. Hann ýtti henni upp að vegg, leiddi hana meðfram veggnum og niður og út úr húsinu. Hún hefur sagt frá því hvernig hún fann fyrir hitanum af eldinum í kring. Hún hafði verið með hann í u.þ.b. tvo mánuði þegar þetta gerðist. Þetta er ótrúleg þrekraun sem þau lenda í saman og hundurinn sannaði þarna strax gildi sitt.“

Flottasta parið í Grafarvoginum!

Er eitthvað sem hefur komið þér á óvart varðandi leiðsöguhundana?

„Nei ég held að ég hafi verið búin að afla mér svo mikilla upplýsinga og fylgjast vel með Friðgeiri og Erró leiðsöguhundinum hans og Helenu vinkonu minni í Noregi. Hún var búin að vera með hund í tíu ár og svo er hún komin með Fönix sem er nýr.“ 

Mikil tilhlökkun er á heimilinu og allir tilbúnir að taka á móti hundinum. Búið er að finna honum aðstöðu og hann fær sitt afdrep þar sem hann getur verið í friði. Lilja fer með blaðamanni út í garðinn þar sem hún sér fyrir sér að leiðsöguhundurinn hennar hafi sitt pláss og svo segir hún frá öllum skemmtilegu göngustígunum sem eru um Grafarvoginn og hún hlakkar til að ganga um. Margt mun breytast með tilkomu leiðsöguhundsins, þá ætlar Lilja m.a. að ganga í Grafarvogslaugina. 

Lilja tekur öllum áskorunum og gefst ekki upp fyrr en að fullu er reynt. 

„Ég hlakka svo til að fara að ganga úti með hundinum mínum. Þú átt eftir að sjá hvað við verðum flott saman, flottasta parið í Grafarvoginum!“

ACTIVE verkefnið

Elfa Hermannsdóttir og Helga Einarsdóttir, kennsluráðgjafar:

ACTIVE samstarfið er þriggja ára verkefni um menntun og atvinnuþátttöku blindra og sjónskertra ungmenna með viðbótarfatlanir. Verkefnið er styrkt af Evrópusambandinu og koma þátttakendur frá 10 skólum og þekkingarmiðstöðvum í 8 löndum. Á öðru starfsárinu er lögð áhersla á nemendaskipti og haustið 2007 fóru 3 íslensk ungmenni í heimsókn til Ítalíu og í janúar 2008 komu 3 ítölsk ungmenni til Íslands. 

Gildi vettvangsferða fyrir nemendur með fulla sjón er ótvírætt þótt þau geti skoðað heiminn með tölvu og myndefni. Fyrir blinda nemendur eru vettvangsferðir ómetanlegar og gefa tækifæri til að kynnast annarri menningu með höndunum, eyrunum og lyktarskyninu. 

Hér segja þátttakendur í verkefninu frá upplifun sinni á vettvangsferðunum:

Ítalíuferð 9. – 13. október 2007

Höfundur: Ester Heiðarsdóttir nemandi í Flensborg

Dagana 9.-13. október fóru þrír nemendur úr Flensborgarskóla í heimsókn til Ítalíu. Þessir nemendur heita Guðfinnur, Dagný og ég Ester ásamt aðstoðarmönnum okkar sem voru Helga Einarsdóttir, sem er kennsluráðgjafi, Bryndís Símonardóttir og stelpa sem heitir Elfa. 

Ferðin byrjaði á því að við fórum upp í Blindrafélag og fengum þar hádegismat. Síðan tókum við leigubíl út á Keflavíkurflugvöll. Þar þurftum við að innrita okkur og sýna passana okkar. Fyrst flugum við til London og lentum á Heathrow flugvelli. Þaðan tókum við bíl og keyrðum til Stanstead. Við sváfum fyrstu nóttina á hóteli þar. Snemma næsta morgun flugum við til Ancona sem er rétt hjá Rimini. Þar vorum við sótt af starfsmanni blindraskólans sem við vorum að heimsækja. Við fórum að skoða verkstæði þar sem eru búnar til körfur og glasamottur og ýmislegt fleira. 

Það má snerta alla hlutina 

Snemma á fimmtudeginum fórum við á markað sem haldinn er vikulega í litla bænum Osimo sem er Ca. 30.000 manna bær rétt hjá Ancona. Þá fór ég með Elfu að skoða og spá í hlutina. Sama dag fórum við að skoða myndlistarsafn. Þetta safn var stofnað af blindum hjónum, sem ferðuðust mikið um allan heim. Þeim þótti erfitt að geta ekki fengið að snerta hlutina á þeim söfnum sem þau komu á. En sérstaða safnsins sem þau settu á stofn er að það má snerta og skoða þannig alla hlutina. Þetta er eina safnið fyrir blinda í Evrópu. 

Kvöldið áður en við fórum heim til Íslands var haldin hnetuhátíð í bænum, en þá komu hnetubændur með hnetur á torgið í miðbænum og seldu í alls konar búningi og kökur og fleira góðgæti. 

Skólinn sem við vorum á var heimavistarskóli. Þar var fullt af fötluðum krökkum, blindum, sjónskertum, heyrnarlausum, sum voru í hjólastólum. Við fórum að tína ávexti af akri á föstudegi. Þá sátum við aftan á traktori á palli og spjölluðum saman. Á akrinum tíndum við mikið af eplum og alls konar ávöxtum. Svo fengum við sultukrukkur með okkur til Íslands. 

Við borðuðum ítalskan mat, pítsu, pasta, kökur o.fl. Vatnið var líka öðruvísi á bragðið. En við fórum líka út að borða. Í skólanum fórum við líka að skoða greiningarstöð fyrir krakkana sem eru þar. Þar var róla, boltar, alls konar tæki, sundlaug og boltabað. 

Á laugardegi var kveðjustund. Flensborgarskóla var gefið blóm sem þarf að hengja upp. Okkur voru einnig gefnir munir úr basti og rauðvín.

Mér fannst þetta vera lærdómsrík ferð og sumt líka erfitt. En erfiðast fannst mér samt að vakna á morgnana. Við lentum á Íslandi klukkan ellefu á laugardagskvöldi og ég held að allir hafi verið fegnir að komast heim til sín. En nú er þetta búið.

Koma Ítalanna til Íslands 

28. -31. janúar, 2008

Höfundar: Guðfinnur V. Karlsson og Ester Heiðarsdóttir nemendur í Flensborgarskóla.

Mánudaginn þann 28.01.08 kom í heimsókn til okkar hópur Ítala. Í þeim hópi voru vinir okkar sem við höfðum áður heimsótt um haustið. Nú var komið að okkur að taka á móti þeim og sýna þeim land og þjóð.

Ferðalag þeirra á Íslandi hófst um klukkan fimm þar sem Helga og Baldur brunuðu á undan okkur og sóttu þá, þar sem flugið þeirra kom fyrr en áætlað var. Við hin þ.e.a.s. Guðfinnur, Ester, Dagný og Elfa biðum eftir þeim í Bláa lóninu. Þetta voru nú meiri ítalarnir þeir föttuðu ekki hvernig skáparnir í Lóninu virkuðu, ætluðu aldrei að geta lokað þeim og fyrir utan það þá voru þeir frekar spéhræddir. Greinilega ekki eins vanir að baða sig á almenningsstað eins og við hin. En þegar við loksins komumst ofan í lónið þá voru allir yfir sig hrifnir. Þeim fannst svo notalegt að fljóta þarna um og setja drullugrímur í andlitið, sem við sögðum þeim að væri svo hollt og gott fyrir húðina. Þegar Lónsferðinni lauk fórum við á veitingastaðinn í Bláa lóninu og fengum afskaplega góðan mat. Guðfinnur var yfir sig hrifinn þar sem hann sagði matinn bragðríkan og vel úti látinn. Eftir þetta voru allir orðnir saddir og þreyttir og ákveðið að halda af stað í bæinn. 

Leiðin í bæinn var mjög spennandi þar sem það snjóaði og snjóaði og ekki sást í neitt. (Alla vega undirrituð ekki neitt!). Við komumst þó heilu og höldnu og allir fengu skutl heim og hlökkuðu mjög til næsta dags. Daginn eftir héldum við okkur í Flensborgarskóla til hádegis, það var boðið upp á kleinur og hraunbita og alíslenska dagskrá. 

Vildi flytja til sundlandsins!

Meðal efnis var kynning á Hafnarfirði, álfum og huldufólki sem og á starfsemi skólans og starfsmenn kynntir, dansaður álfadans og farið upp á Hamarinn í mjög íslensku vetrarveðri. Svo var okkur, Ítölunum, starfsfólki og nemendum af starfsbraut boðið í hádegismat. Ítölunum fannst hangikjötið mjög gott en best fannst þeim uppstúið. Eftir hádegi leyfðum við Ítölunum að þvælast í búðir en hittum þá svo aftur í Laugadagslauginni. Það var mjög rólegt og notalegt en Ítölunum fannst nú frekar kalt. Einn þeirra skemmti sér þó svo vel að hann ætlaði ekki að vilja upp úr og vildi helst flytja til þessa mikla sundlands. 

Eftir þetta var farið á veitingahúsið við Tjörnina og allir fengu sér fiskrétt eða langflestir. Allir voru mjög ánægðir með daginn. En í þetta skiptið fengum við stelpu sem talar ítölsku til að hjálpa okkur að ræða saman.

Á miðvikudeginum mættum við öll hress og kát í hús Blindrafélagsins klukkan tíu. Ítölsku gestirnir fengu að kynnast aðstæðum Blindravinnustofunnar og við fengum okkur hádegiskaffi með þorrablótsívafi. 

Borhola og íslenskur ís

Að þessu loknu var farið í rúnt um Reykjavík, og við fórum í Perluna. Þar fengum við að fara niður að hitaveiturörunum, sem var mjög áhugavert. Enginn okkar nemendanna hafði heldur komið þangað, svo þetta var mjög spennandi lífsreynsla. Okkur var boðið að skoða borholu, og við þáðum það með þökkum. Eftir þetta fórum við í Faxafenið, þar sem Ítalirnir fengu að smakka íslenskan ís, svona í stíl við íslenskan vetrarkulda. Leiðir okkar skildu þó skjótt, ferðalangarnir fóru í Nauthólsvík á meðan við fórum að undirbúa kvöldmatinn. Hann var hafður í húsi Blindrafélagsins. Við borðuðum íslenska kjötsúpu frá Múlakaffi með bestu lyst og höfðum það huggulegt. Það var rabbað saman um heima og geima. Matnum var skolað niður með ljúfum fiðlutónum, Ítalirnir hlustuðu af athygli. Þegar líða fór á kvöldið héldu allir til síns heima. Gestirnir þökkuðu samveruna, og bjuggu sig undir langt flug yfir víðáttur hafsins.

Við höfum fengið fréttir af þeim nýverið og þau segjast gjarnan vilja halda vinskapnum og ætlum við að skrifast á í tölvupósti.

Kennsluráðgjafi þarf fyrst og fremst að vera hreyfanlegur!

„Lífsleiknin gengur út á að velta því fyrir sér hvernig er að takast á við líf í sjónrænum heimi sem blindur eða sjónskertur einstaklingur“

Síðastliðið haust samþykkti ríkisstjórn Íslands bráðaaðgerðir í skólamálum blindra og sjónskertra nemenda sem fólust í því að ráða til starfa þrjá kennsluráðgjafa. Einn hafði þá starfað sem slíkur frá áramótum 2006/2007 þannig að í dag eru starfandi fjórir ráðgjafar í þremur og hálfu stöðugildi. Tveir þeirra eru menntaðir sem sérkennarar fyrir blinda og sjónskerta nemendur, þær Helga Einarsdóttir og Ingunn Hallgrímsdóttir. Elfa Svanhildur Hermannsdóttir stundar slíkt nám í Birmingham, en ein þeirra, Ágústa Gunnarsdóttir hefur ekki sérmenntun á þessu sviði. Hún hóf störf þann 1. desember sl. og er í 50% starfshlutfalli. Ágústa er blind og hefur verið frá fæðingu.

Blaðamanni lék forvitni á að vita hvernig til kom að hún gerðist kennsluráðgjafi fyrir blinda og sjónskerta nemendur.

Við settumst niður, eitt fagurt síðdegi, á „bráðavaktinni“ eins og vinnurými ráðgjafanna er stundum nefnt í spaugi, en það er staðsett á 5. hæð í húsi Blindrafélagsins, Hamrahlíð 17. 

„Þekki vel, á eigin skinni, hvað það er að vera blindur nemandi í stífu grunn- og framhaldsskólanámi“

„Já, það er rétt, ég hef ekki kennararéttindi og hef aldrei sérmenntað mig á þessu sviði. Ég er ráðin inn vegna reynslu minnar af því að hafa, sem blindur nemandi, gengið í gegnum grunnskólanám og menntaskólanám. Ég hef aldrei haft næga sjón til að geta nýtt mér hana af einhverju ráði, hef aðeins séð birtumun og þegar ég var lítil sá ég rétt aðeins móta fyrir gluggum, en það hefur minnkað með aldrinum. Ég þekki því vel, á eigin skinni, hvað það er að vera blindur nemandi í stífu grunn- og framhaldsskólanámi og tel mig því hafa af heilmiklu að miðla.“

Orðið ráðgjafi er mjög órætt, hvað gerir kennsluráðgjafi blindra og sjónskertra nemenda?

„Starf kennsluráðgjafa er svo nýtt hér á landi að hlutverk hans og starfssvið hefur ekki ennþá verið skilgreint til hlítar. Í dag er einmitt verið að vinna að þeirri skilgreiningu, gerð ýmissa verkferla o.s.frv., en á meðan slík vinna er í gangi verðum við sjálfar að vega og meta, forgangsraða og sinna því sem við teljum vera á okkar verksviði. 

Okkar starf felst fyrst og fremst í því að vera blindum og sjónskertum nemendum, fjölskyldum þeirra, kennurum og öðrum sem að málum þeirra koma innan handar varðandi hvers kyns nám. Grunnskóla-, framhaldsskóla- og háskólanám hefur hingað til verið í forgangi, en okkur dreymir um að geta t.d. veitt faglega og góða ráðgjöf varðandi tónlistarnám og margt fleira. 

Í starfi kennsluráðgjafa felst einnig ýmis konar sérkennsla, s.s. að kenna blindum og sjónskertum nemendum að nýta sér tölvur, kenna blindraletur, þjálfa þá í að nota ýmsar aðferðir við námið og svo höfum við verið að kenna nokkrum nemendum lífsleikni. Lífsleiknin gengur út á að velta því fyrir sér hvernig er að takast á við líf í sjónrænum heimi sem blindur eða sjónskertur einstaklingur. Þetta er mikil pæling og okkur finnst nauðsynlegt að gefa nemendum kost á að velta þessum hlutum fyrir sér með einhverjum sem hefur reynslu eða fagþekkingu á málefnum blinds og sjónskerts fólks.

Kennsluráðgjafi þarf fyrst og fremst að vera hreyfanlegur, tilbúinn að koma hvert sem er, vinna hvar sem er og mæta nemendum sínum og fjölskyldum þeirra í þeirra umhverfi og á þeirra forsendum.

Mitt starf er því að ferðast á milli skóla, kenna á tölvur, kenna blindraletur og lífsleikni og að vera nemendunum og kennurum innan handar með ýmislegt.“

Starfið er dásamlegt

„Kennsluráðgjafi hefur það markmið að verða að lokum óþarfur“

Þetta hljómar mjög víðtækt, hvað eru margir nemendur á ykkar snærum í dag?

„Við erum að sinna rúmlega 60 nemendum og þeim fer alltaf fjölgandi. Við erum vissar um að víða leynast börn og unglingar sem þyrftu á okkar ráðgjöf að halda.“

En í hverju felst starf þitt nákvæmlega, ekki kemur þú að málum allra þessara nemenda?

„Nei, nei, við skiptum þeim á milli okkar og reynum að sérhæfa okkur svolítið. Ein sinnir yngstu nemendunum, önnur þeim sem eldri eru o.s.frv. Það segir sig sjálft að ég hef litlar forsendur til að sinna sjónskertum nemendum, ég get frekar sinnt þeim sem hafa enga eða mjög litla sjón. Ég er aðeins í 50% starfshlutfalli og hef aðallega verið að kenna á tölvur, kenna blindraletur og lífsleikni. Blindraletrið hef ég sjálf notað í rúm 30 ár, tölvur og sérbúnað við þær í um 20 ár þannig að sú kennsla vefst ekkert fyrir mér. Ég held að ég sé svolítill kennari að upplagi. Mér lætur vel að útskýra, nota líkingar og er sæmilega þolinmóð. Það eru m.a. þeir grunnkostir sem ég tel að góður kennari þurfi að hafa.“

En finnst þér þig aldrei skorta þekkingu á því sem þú ert að fást við?

„Jújú, oft í viku!

En ég nýt góðrar og faglegrar ráðgjafar starfssystra minna sem hafa menntunina og get ávallt leitað til þeirra ef ég stranda. Svo verður maður oft að láta hyggjuvitið ráða, en ég reyni nú samt að ausa úr viskubrunnum þeirra áður en farið er af stað.“

Hvað fær hver nemandi mikla ráðgjöf?

„Það er mjög einstaklingsbundið. Við leggjum áherslu á að gera einstaklings-áætlanir í samráði við foreldra og kennara nemendanna og meta hversu mikið hver og einn þarf. Stundum er erfitt að meta það fyrirfram og þá verðum við bara að fara af stað og meta þörfina þegar við höfum kynnst nemandanum og áttað okkur betur á þörfum hans. Kennsluráðgjafi hefur það markmið að verða að lokum óþarfur, þ.e. leiðbeiningar hans miða að því að þeir kennarar sem sinna nemandanum eiga helst að geta farið eftir þeim hjálparlaust og leita svo bara til okkar ef vantar ráð um framhaldið eða ef eitthvað breytist. Fái nemandi gott veganesti í byrjun þá þarf hann minna á okkur að halda í framtíðinni.

Það er mjög mismunandi hversu oft nemandi hittir kennsluráðgjafa. Ég er með nemendur sem ég heimsæki einu sinni til tvisvar í viku, en svo eru nemendur sem þurfa aðeins að hitta kennsluráðgjafa tvisvar yfir allan veturinn.“

Er þetta skemmtilegt starf?

„Já, dásamlegt! Ég á eiginlega ekki betra lýsingarorð yfir það. Ég er að kenna svo skemmtilegum nemendum og eins og ég sagði, mér fellur vel að kenna og hef reyndar talsvert gert af því í gegnum tíðina.“

Lýstu fyrir okkur einum degi í starfi.

„Ég vel þá annasamasta daginn. Vinnutíminn er mjög breytilegur og fer eftir því hvað er á döfinni þá stundina og hvenær nemendum og öðrum hentar að hitta okkur. Þær sem eru í 100% starfshlutfalli miða við að vinna frá 8.15 til 16.15, en oft þarf að hliðra til ef t.d. erfitt er að koma saman fundum innan þess tímaramma.

Á þriðjudögum byrja ég á því að fara í Menntaskólann við Hamrahlíð þar sem ég kenni tveimur nemendum blindraletur. Síðan legg ég leið mína í Álftanesskóla þar sem ég kenni ungri stúlku ýmislegt. Þessa dagana erum við að æfa lestrarhraða, spila á spil, sem er mjög góð æfing í blindraletri og ýmislegt fleira.

Ég byrja kl. 10 og er búin í kennslunni um hálf tvö þennan dag. Síðan er breytilegt hvað tekur við, það geta verið samráðsfundir, fundir um málefni einstakra nemenda o.s.frv.“

Starf þitt krefst þess að þú ferðist á milli skóla. Er það ekkert erfitt þegar haft er í huga að þú ert sjálf blind?

„Neinei, ekki lengur. Ég verð samt að játa að fyrstu tveir mánuðirnir voru mjög erfiðir. Ég var að byrja í nýju starfi þar sem ég varð að vera góð fyrirmynd, ég þurfti að læra að komast um skólabyggingarnar og kynnast nemendunum sjálfum. Oft var ég gjörsamlega úrvinda eftir daginn og stundum, þegar erfiðast var, var ég sannfærð um að þetta gæti ég ekki öllu lengur.

En ég er töffari og ruddist áfram á hörkunni. Núna er þetta miklu betra, ég er farin að þekkja nemendurna nokkuð vel, þeir eru farnir að treysta mér og ég rata orðið um skólabyggingarnar vandkvæðalaust.“

Er hægt að aðstoða blint fólk of mikið?

Nú vitum við að viðhorf samfélagsins til fatlaðs fólks eru alla vega og margir vilja helst reiða sig á sérfræðinga á öllum sviðum. Voru kennarar og starfsmenn skólanna tilbúnir að treysta blindum kennsluráðgjafa?

„Já, ég hafði smá áhyggjur af því í upphafi að ég þyrfti að hafa talsvert fyrir því að sanna mig í starfi, en þetta hefur gengið vel. Mér finnst kennarar, foreldrar og ekki síst nemendurnir sjálfir treysta mér og ég held að þeim finnist oft gott að hitta reynslubolta líka. Ég heyrði eitt sinn að rannsókn hefði leitt í ljós að þar sem blindir vinna sjálfir við að ráðleggja og leiðbeina öðrum blindum yrði árangurinn betri. Ég held að það sé blindum nemendum afskaplega mikilvægt að geta sótt reynslu til þeirra sem eldri eru og búa við sömu aðstæður. Ég vildi óska að ég hefði haft aðgang að slíku þegar ég var lítil. 

Varðandi viðhorfin þá er það eiginlega efni í annað viðtal. Ég hef upplifað svo margt í þeim efnum á þessum fáu mánuðum að ég er ennþá að vinna úr því í heilabúinu. Eðlilega voru sumir kennarar og starfsmenn skólanna óöruggir þegar ég kom í fyrsta sinn. Þeir vissu ekki hvort ég þyrfti fylgd um bygginguna, hvort ég þyrfti einhverja tiltekna aðstoð o.s.frv. Ég lagði, og legg enn, ríka áherslu á að ef ég þarf aðstoð þá bið ég um hana, fólk á ekki að finna það á sér hvenær ég þarf aðstoð. Mér finnst nefnilega gæta ákveðins misskilnings þegar verið er að tala um að blint og sjónskert fólk þurfi aðstoð við eitt eða annað. Fólk er eins mismunandi og það er margt og það á ekki síður við um blint fólk. Það sem Jón getur gert hjálparlaust treystir Gunna sér ekki til að gera án aðstoðar. Þannig er fjölbreytileiki mannlífsins, einn getur eitt og annar annað og blint og sjónskert fólk á afskaplega fátt sameiginlegt nema það að sjónin er skert eða engin. Mig langar svo að nefna eitt dæmi um þennan getumun þó það tengist ekki kennsluráðgjöfinni nema óbeint.

Ég ferðast á milli skóla í borginni með leigubíl. Leigubílstjórar eru afar misjafnir, flestir mjög svo ágætir og vilja vel. Gallinn við þá marga er þó sá að þeir vilja, í góðsemi auðvitað, aðstoða mig of mikið og það er væntanlega tilkomið vegna þess að aðrir í sömu stöðu þurfa meiri aðstoð en ég, t.d. að komast upp að dyrum heima hjá sér. Einhver kann að spyrja 

„er hægt að aðstoða blint fólk of mikið?“

Og svarið er já. Þegar bílstjórarnir keyra mig heim vilja þeir flestir leiða mig alveg upp að dyrum og sleppa ekki af mér hendinni fyrr en við útidyrnar. Fæstir gefa mér val um það hvenær ég vil eða þarf aðstoð, þeir álíta það skyldu sína að koma mér heilli og óskemmdri inn um dyrnar heima hjá mér. Ég veit að þetta er allt í bestu meiningu gert, en mér finnst það samt sem áður pirrandi að menn skuli ekki taka það gott og gilt ef ég afþakka aðstoð þeirra. En svo rekst maður á fólk sem gefur manni þetta val umyrðalaust, val um aðstoð eða ekki aðstoð og tekur það bara gott og gilt þegar maður segist komast sjálfur. Það var mér svo óendanlega mikilvægt þegar ég hóf störf að finna einn slíkan bílstjóra, mann sem reynir aldrei að „bera“ mig þangað sem ég kemst sjálf, en er í leiðinni tilbúinn til aðstoðar þegar ég þarf á að halda og bið um hana.“

Ertu komin í framtíðarstarfið?

„Tja, það er erfitt að segja til um hvað framtíðin ber í skauti sér. Ég verð hér áfram svo lengi sem menn telja sig geta nýtt reynslu mína og kunnáttu og svo lengi sem ég hef gaman af því að miðla. Ég vil líka fá að leggja ríka áherslu á hvað ég hef sjálf mikið lært á þessum stutta tíma. Mér finnst ég alltaf vera að uppgötva og læra eitthvað nýtt og spennandi á hverjum degi og það er góð tilfinning.“

Frá hvolpi til 

leiðsöguhunds

Þegar þjálfa á leiðsöguhund er byrjað snemma. Strax þegar hvolparnir eru 8 vikna gamlir eru þeir settir í fóstur til fósturfjölskyldna sem hugsa um þá til 18 mánaða aldurs. Fósturfjölskyldurnar hittast gjarnan einu sinni í mánuði og fá aðstoð og fræðslu frá þjálfurum skólans. Þegar hundarnir eru 18 mánaða gamlir koma þeir aftur í skólann og þá er kannað hvort þeir muni henta til þjálfunar. Þeir eru prófaðir við flestar aðstæður sem leiðsöguhundar mæta í starfi sínu en að meðaltali eru 4 af hverjum 10 hundum sem koma inn til prófunar taldir hæfir til þjálfunar og fara þeir þá áfram í 6-9 mánaða þjálfun. Eftir þá þjálfun má reikna með því að helmingur hundanna teljist hæfir til þess að verða leiðsöguhundar fyrir blinda og sjónskerta en ýmsir vankantar geta komið fram bæði varðandi almennt heilsufar og /eða skort á andlegum styrk og rólyndi. Hundarnir eru síðan þjálfaðir í hlýðni og á hindrunarbrautum í borg og dreifbýli og við allar þær aðstæður sem upp gætu komið í starfi þeirra í framtíðinni.

Leiðbeiningar varðandi leiðsöguhunda

Ekki klappa þeim

Ekki gefa þeim bita

Ekki tala við þá án samþykkis eiganda þeirra.

Ef þú vilt aðstoða manneskju sem er með leiðsöguhund, skaltu spyrja fyrst „get ég aðstoðað þig“? Ef boð þitt er þegið þá býður þú vinstri olnboga þinn. Ekki grípa í hundinn og ekki grípa í handlegg eigandans. Ef þú gerir það getur þú stofnað þeim í hættu.

